شھا د ت حق اور اسکے تقاضے
ڈاکٹر سید حسن الدین احمد

پیوریا ۔ الیناۓ

         کیا یہ بات افسوسناک اور چشم کشا نہیں  کہ مراقش سے لیکر انڈونیشیا تک سارے مسلم ممالک صرف کاغذ پر ہی آزاد ہیں؟  ان سارے ممالک کے باشندوں کی بھاری اکثریت مسلمان ہے مگر انمیں سے کوئی ملک بھی آزادانہ طور پر اپنی داخلی یا خارجی پالیسی اسلامی تعلیمات کی روشنی میں مرتب نہیں کرتا ۔ ان ممالک کے عوام اتنے کمزور اور بے اثر ہیں کہ اپنی مرضی سے نہ اپنے رہنما چن یا بدل سکتے ہیں اور نہ ہی اپنے مقصد وجود کا فیصلہ کرسکتے ہیں ۔ عزت اور آزادی انکے لیے سراب اور توہین اور مزاق انکی شناخت بن گئی ہیں ۔ قرآن ہمیں بتاتا ہے کہ ایک مخصوص گروہ کو اسکی بد اعمالیوں کی بنا پر درج ذیل سزا دی گئی  
ضربت عليهم الذلةُ والمسكنة وبآؤ بغضبٍ من الله (البقره 2: 61 )
               ( ذلت و خواری اور پستی و بدحالی ان پر مسلت ہو گئی اور وہ اللہ کے غضب میں گھر گئے) 
ایسا محسوس ہوتا ہے کہ یہ قرآنی سزآئیں اب مسلم امت کا مقدر بن گئی ہیں ۔ مسلم ممالک پر حملے اور قبضے کئے جارہے ہیں ۔ مسلمانوں کا قتل عام ہورہا ہے ۔ انکے مکانات گرآۓ اور جائدادیں تباہ کی جارہی ہیں ۔ وہ ہر ایرے غیرے نتھو خیرے کے ہنسی مذاق کا نشانہ بن گئے ہیں ۔ دنیا میں مسلمانوں کی یہ کیفیت ہے اور آخرت میں کیا ہے اسکا انداذہ کرنا مشکل نہیں ۔ 
         اے مسلمان بھائیو اور بہنو آخر ایسا کیوں ہے ؟ کیا ہمنے اسپر غور و فکر کے لیے کبھی وقت نکالا ہے؟ آئیے ہم سب ملکر اسپر غور کرتے ہیں  کہ مسلمانوں نے اللہ اور اسکے رسول کے احکامات کی کہاں نافرمانی کی ہے ؟ شاید زندگی کے ہر پہلو میں ۔ آئیے شمالی امریکا میں رہنے والے ایک مسلمان کے نقطۂ نظر سے ذرا سا تفصیلی مطالعہ کرلیں ۔   
         بد قسمتی سے مسلمان نہ صرف ساری دنیا میں بلکہ شمالی امریکا میں بھی مختلف گروہوں میں بٹے ہوئے ہیں ۔ یہاں بھی مسلمان اپنی شناخت اپنے پرانے علاقے اور زبان کی بنیاد پر کراتے ہیں ۔ مسلم نوجوانوں میں شراب نوشی ، منشیات ، ناجائز جنسی تعلقات ، اور اخلاقی بے راہ روی عام ہے ۔ سود پر گھروں پے گھر بنانا عام ہے ۔ مسلمانوں کی تقریبات تاخیر سے شروع اور دیر تک جاری رہتی ہیں ۔ وقت کی کوئی قدروقیمت نہیں ۔ انکی تقریبات میں مرد و زن کی مخلوط محفلوں کا رواج عام ہو چکا ہے ۔  فیشن اور تہذیب کے نام پر اب عورتوں کے لباس جسم کو چھپاتے کم اور کھولتے زیادہ ہیں ۔ والدین کا درجہ گھٹ کر یاری یا رقیب کا ہو گیا ہے ۔ ازدواجی زندگی میں جنس زدگی اور خودغرضی نے محبت اور ایثار کی جگہ لے لی ہے ۔ علماء دین کا مزاق اڑانا گویا ترقی یافتہ ہونے کی نشانی ہے ۔ مسلم ممالک میں کم از کم خاندانی قوانین ابھی تک دین کے تابع ہیں مگر یہاں تو اب مسلمانوں کو اسکی کوئ فکر نہیں ۔ مثال کے طور پر شاید ہی چند مسلمان ہوں گے جنھوں نے اسلامی قوانین میراث کی اہمیت کو محسوس کرکے اسپر عمل کی کوشش کی ہو گی ۔ 
         نوجوان نسل عربی اور اردو زبانوں سے بالکل نابلد ہوتی جارہی ہے ۔ یہ دونوں زبانیں ہر عمر اور ہرخطے سے آنیوالوں کے لیے اس لیے ضروری ہیں کہ انمیں اسلامی تعلیمات کا ادب کثرت سے موجود ہے ۔ انگریزی میں فوری طورپر اسلامی تعلیمات کے ادب کی تخلیق آسان نہیں ہے ۔ اسکی تخلیق کے لیے سینکڑوں سال چاہیۓ ۔ اس دوران ایسے ادب سے استفادے کے لیے ان دونوں زبانوں کا یہاں زندہ رہنا ضروری ہے ۔

         یہ ہم پر اللہ کا احسان اور اسکی رحمت ہے کہ ہم ایسے خطے میں رہرہے ہیں جہاں ہمیں خوشحالی اور آزادی حاصل ہے ۔ مگر بجاۓ اسکے کہ ہم اپنے خالق کی طرف سے عاۂد کی جانے والی ذمے داریوں کو بجا لاۂیں ہم نے آنکھیں بند کرکے شر انگیز اور منکر طریقۂ زندگی کو اختیار کر لیا ہے ۔ 

         اللہ نے ہمیں ایک بہترین امت ہونےکے درجے پر سرفراز کیا ہے اور شہادت حق کے انجام دینے کی ذمے داری ہم پر ڈالی ہے ۔
وكذالك جعلناكم أُمة وسطًا لتكونوا شهدآء على الناس (البقره 2: 143)
(اور اسی طرح تو ہمنے تم مسلمانوں کو امت وسط بنایا ہے تاکہ تم دنیا کے لوگوں پر گواہ ہو)
         اللہ مسلمانوں سے کہتا ہے کہ وہ دوسری امتوں پر شھادت کا فریضہ انجام دیں ۔ کس چیز کی شھادت؟ ہمکو اسکے جواب کو اچھی طرح جان لینا چاہیے ۔ مسلمان وہ ہیں جنہھوں نے حق کو اچھی طرح جان لیا ہے ۔ انہیں اب اس حق کی شھادت دوسروں پر بھی دینی ہے ۔ اس شھادت کو کم از کم اس خطے کے لوگوں پر یہ ثابت کرنا ہے جس حق کی طرف انھیں بلایا جارہا ہے وہی دراصل حق ہے ۔ تمام انبیاء اور رسول جو اس دنیا میں آئے انھوں نے مشن کو مکمل طور پر انجام دیا اور اسی طرح محمد رسول اللہ صلی اللہ علیہ وسلم نے اپنے مشن کو مکمل انجام دیا جب آپ نے حج الوداع کے موقعے پر تمام شرکاء سے اس پر گواہی لی اور سب نے بیک آواز اسکی تصدیق کی ۔ آپ کے بعد اس شھادت حق کی ذمہ داری آپکی امت کو منتقل ہو گئی ۔ اب اس امت کے رکن کی حیثیت سے ہر مسلمان انفرادی اور اجتماعی طور پر شھادت حق دینے کا ذمہ دیر ہے ۔
         اس سے پہلے کہ ہم شھادت حق کے طریقوں کا مطالعہ کریں ہمیں یہ بات اچھی طرح جان لینی چاہیے کہ حق سے کیا مراد ہے ۔ مختصرا" حق سے مراد یہ ہے کہ اللہ کے علاوہ کوئی الہ نہیں اور محمد صلی اللہ علیہ وسلم اللہ کے رسول ہیں ۔ اسکا لازمی تقاضہ یہ ہے کہ اسکو مانا جاۓ کہ سارے انسان اللہ کے بندے ہیں اور انہیں ان سارے احکامات کو بجا لانا ہے جو اللہ کے رسول نے زبانی اور عملی طور پر ان تک پہنچایا ہے ۔ لھذا اب شمالی امریکا کے مسلمانوں کو اپنے شھری ساتھیوں پر زبانی اور عملی طور پر شھادت حق دینی ہے          ہمیں اپنے خطے کے لوگوں تک بڑے پر امن انداز اور نرمی سے حق کا پیغام (یعنی قرآن اور سنت کے مطابق زندگی کا طریقہ) زبانی اور تحریری طور پر یعنی کتابوں ، رسائل اور میگزین ، اخبارات ، فلائرز اور انٹرنیٹ  پر تحریر، ٹی وی اور کنونشن ، سمعی اور بصری کیسیٹ ، سی ڈیز ، ڈی وی ڈیز اور سیمینارمیں تقاریر و مباحثے اور بین الگروہی مکالمے اور گفتگو وغیرہ کے مختلف ذرائع کو استعمال کرتے ہوۓ پہنچانا ہے ۔ ہمیں ابلاغ کے ایسے تمام ذرائع استعمال کرتے ہوۓ لوگوں کو اپنے صحیح عقاید، اپنی اخلاقی قدریں ، تجارت ملازمت  محنت اور اجرت کے احکامات ، قانونی سماجی ثقافتی اور سیاسی طرز زندگی سے روشناس کرانا ہے ۔ نہ صرف روشناس کرانا ہے بلکہ دوسرے ادیان و عقائد اور طرز زندگی سے منطقی طور پر تقابل کرکے لوگوں کو یہ بتانا ہے کہ کس طرح ہمارا دین نہ صرف یہ کہ بہتر ہے بلکہ فطرت کے مطابق ہے اور ہم سب کی اسی میں فلاح ہے ۔ اللہ نے اسی لیے تو آخری رسول بھیجا تھا      
هو الذى ارسل رسوله بالهدى و دين الحق ليظهره على الدين كله (الصف 61: 9)
(وہی تو ہے جس نے اپنے رسول کو ہدایت اور دین حق کے ساتھ بھیجا ہے تاکہ اسے پورے کے پورے دین پر غالب کردے)     
اب یہ ہمارا فریضہ ہے کہ ہم نہ صرف اسکے مشن کو آگے بڑھائیں بلکہ ہمیشہ غالب رکھیں ۔ اس کام پر ہمکو اجتماعی طور پر اپنی پوری صلاحیتوں ،توانائیوں اور وسائل کو بروۓ کار لاتے ہوۓ سخت جدوجہد کرنی ہے ۔ ہمکو اپنی ساری توانائی اور وسائل اس بات پر مرکوزکرنا ہے کہ کس طرح احسن انداز سے ہم یہ بتا سکیں کہ اسلامی تعلیمات خصوصا" ان موضوعات پر جو سخت تنقید کی زد پر ہیں مثلا" معاشرے میں عورت کا مقام بہتر ، فطری اور سب سے زیادہ قابل عمل ہیں انکے مقابلے میں جو موجودہ لادینی معاشرے نے اختیار کر رکھے ہیں ۔ کیا مرد ہر لحاظ سے عورتوں کے لیے قابل تقلید نمونہ ہیں؟ کیا عورتیں مردوں کے مقابلے میں کم حیثیت رکھتی ہیں؟ یقینا" دونوں سوالوں کے جوابات نہیں میں ہیں ۔ پھر آخر عورتیں لباس ، کردار اور سماجی آداب میں مردوں کی نقل کیوں کریں؟ اسلام عورتوں کو مردوں سے بالکل ہی علیحدہ ایک آزاد شناخت اور حیثیت عطا کرتا ہے ۔ ایک عورت کی اپنی شناخت اسکی پیدائش یا کسی صفت یا کسی خوبی کی بنا پر ہوتی ہے ۔ وہ عائشہ بنت ابی بکر ہے یا حمیراء (سرخ بچی) یا صدیقہ (سچائی کا پیکر) ہے ۔ وہ ام سلمہ ہے ۔ وہ فاطمہ بنت محمد  نہ کہ بیگم علی سے پہچانی جاتی ہے ۔ ایک عورت اس پر ناز کرتی ہے کہ وہ ایک عورت ہے نہ کہ وہ مرد جیسی ہے ۔ مردوں سے کافی مختلف اسکی اپنی ضروریات اور خواہشات ہوتی ہیں جنکو وہ پورا کرنا چاھتی ہے ۔ فطرت نے مردوں کے فرائض کے مقابلے میں اسکو بالکل مختلف فرائض عطا کیے ہیں جنہیں اسے پورا کرنا ہے ۔ چنانچہ مردوں کے  حقوق کےمقابلے میں وہ مختلف اور غالبا" چند زیادہ  ہی حقوق رکھتی ہے ۔ بلا شبہ جہاں تک انسانی بنیادی ضروریات کا تعلق ہے وہ ایسے تمام حقوق رکھتی ہے جو کسی انسان کو حاصل ہونے چاہیئں ۔ وہ ایک باعزت شخصیت ہے جو اپنی روح اور اپنا جسم رکھتی ہے ۔ اسکی فطرت میں رحم ، مروت اور محبت شامل ہے ۔ وہ اپنی روح اور شناخت کی بنا پر واجب الاحترام ہے ۔ اسلام قطعا" اسکی اجازت نہیں دیتا کہ عورت کو مرد کی تفریح طبع کا ایک دل فریب کھلونا بنا دیا جاۓ ۔ اسلام عورت کو ایسی پست حیثیت سے اٹھاکر وہ بلند رتبہ عطا کرتا ہے جسمیں وہ مرد کے مساوی (جیسا نہیں ) اور انسانیت کی تکمیلی حیثیت رکھتی ہے ۔ 

         حق کی شھادت دینے کا دوسرا طریقہ عملی اور اخلاقی ہے ۔  لوگوں کو مطمئن کرنے کے لیے صرف الفاظ یا تحریر کافی نہیں ۔ ہمارے ماحول میں زندگی کے بے شمار نظریات اور فلسفوں کا پرچار ہورہا ہے لیکن یہ سب بے اثر ہیں اس لیے کہ انپر عمل نہیں ہورہا ہے ۔  لوگوں کو اسلامی تعلیمات کے بہترین نتائج دکھانے کے لیے ہمیں اسپر عمل کرکے دکھانا ہوگا جسکی ہم دعوت دیتے ہیں ۔ ہمارا کردار اور طور طریقہ ایسا ہونا چاہیے جسکو لوگ پسند کریں ۔

         ہمیں اسلامی تعلیمات پر عمل کرکے لوگوں کو دکھانا ہوگا کہ کس طرح ہماری خاندانی زندگی سکون اور محبت سے پر ہے ۔  ہمیں اپنے گھروں میں اسلام پر عمل کرتے ہوۓ اپنے بچوں اور نوچوانوں کی اس طرح پرورش کرنی ہے کہ وہ تمام سماجی برائیوں مثلا" منشیات ، شراب نوشی اور ناجائز جنسی تعلقات وغیرہ سے بچتے ہوۓ پروان چڑہیں ۔ ہمیں دکھانا ہوگا کہ ہماری تجارت ایمانداری اور فلاح و بہبود کی اساس پر ہے ۔

         ہمیں یہ دکھانا ہوگا کہ کس طرح ہماری عورتیں اسلامی حقوق و فرائض پر عمل کرتے ہوۓ معاشرے کی عموما" اور اپنی جنس کی خصوصا" فلاح و بہبود میں پوری طرح اپنا کردار ادا کرسکتی ہیں ۔ مثال کے طور پر انہیں یہ دکھانا ہے کہ کس طرح معاشرے میں مخلوط محفلوں سے بچتے ہوۓ مردوں کی دم چھلا بنے بغیر وہ اپنا کردار پوری طرح انجام دے سکتی ہیں ۔ 
         اسلامی آداب کے تحت ہماری سماجی زندگی دوسروں کے لیے ایک نمونہ ہونی چاہیے ۔ یہ سب اسی وقت ہو سکتا ہے جب ہر مسلمان ان معاملات میں اپنی انفرادی اور اجتماعی کردار کو پوری تندہی اور خلوص سے ادا کرے ۔ جس تندہی اور خلوص سے یہ کام ہمیں انجام دینا ہے وہ رسول اللہ صلی اللہ علیہ وسلم کی مثال ہے جنکے بارے میں اللہ نے فرمایا 

و لعلك باخع نفسك على آثارهم إن لم يؤمنوا بهذا الحديث أَسفًا(الكهف 18: 6)
(اور شاید تم انکے پیچھے غم کے مارے اپنی جان کھودینے والے ہو) 
یہ خلوص ، صبر اور استقامت پیدا کرنے کے لیے ہمیں اسی نسخے پر عمل کرنا ہوگا جو اللہ نے رسول اللہ صلی اللہ علیہ وسلم کو بتایا تھا یعنی قیام الیل کا اہتمام کرنا – اللہ نے فرمایا
و من اليل فاسجد له و سبحه ليلا طويلا (الانسان 76: 26)
(رات کو بھی اسکے حضور سجدہ ریز ہو اور رات کے طویل اوقات میں اسکی تسبیح کرتے رہو)
         جب ہم ان وسائل اور قوت کو بروۓ کار لا تے ہوۓ زبانی اور عملی طور پر شھادت حق کا فریضہ انجام دینے لگیں گے تب اور صرف تب ہی ہم  دنیا میں عزت اور وقار اور نہ صرف زندہ رہنے کا حق بلکہ اسلامی طریقۂ حیات پر عمل کرنے کا حق بھی دوبارہ حاصل کرسکیں گے ۔ اور اسی طرح آخرت میں اللہ کی مغفرت کے امیدوار ہو سکیں گے ۔ اس کام کا آغاز ہمیں اس طرح کرنا چاہیۓ کہ ہم باوقار طور پر اعلان کریں اور اسمیں قطعی نہ جھجکیں اور نہ ڈریں کہ ہم مسلمان ہیں اوریہی اللہ کی ہدایت ہے
ومن أَحسن قولاً ممن دعآ الى الله و عمل صالحًا و قال إننى من المسلمين (فصلت 41: 33)
(اور اس شخص کی بات سے اچھی بات اور کس کی ہو گی جس نے اللہ کی طرف بلایا اور نیک عمل کیا اور کہا کہ میں مسلمان ہوں)
